
YASHIL IQTISODIYOTGA O‘TISH SHAROITIDA 
INVESTITSION MUHITNI YAXSHILASH 
YO‘NALISHLARI
Irisqulova Munisa Akmal qizi 
TDIU Ilmiy tadqiqotlar va innovatsiyalar tarkibidagi 
Ilmiy tadqiqot faoliyatini tashkil etish bo‘limi 1-toifali muhandisi
TDIU magistranti

Annotatsiya. Mazkur maqolada O‘zbekiston Respublikasida yashil iqtisodiyot tamoyillarini joriy etish sharoitida investitsion 
muhitni takomillashtirish masalalari iqtisodiy nuqtayi nazardan tahlil qilinadi. Tadqiqotda ekologik barqarorlikni ta’minlash, 
qayta tiklanuvchi energiya manbalaridan foydalanish hamda yashil texnologiyalarni rivojlantirish orqali milliy iqtisodiyotning 
raqobatbardoshligini oshirish yo‘llari yoritiladi. Shuningdek, yashil investitsiyalarni rag‘batlantirishning institutsional, 
moliyaviy va huquqiy mexanizmlari taklif etiladi hamda ularning makroiqtisodiy barqarorlikka ta’siri tahlil qilinadi.

Kalit soʻzlar: yashil iqtisodiyot, investitsion muhit, barqaror rivojlanish, makroiqtisodiy barqarorlik, ekologik investitsiyalar, 
yashil texnologiyalar.
Abstract. This article analyzes the improvement of the investment climate in the context of implementing the principles 
of the green economy in the Republic of Uzbekistan. The study focuses on identifying economic mechanisms to ensure 
environmental sustainability and enhance national competitiveness through the development of renewable energy 
sources and green technologies. The paper also proposes institutional, financial, and legal measures to stimulate green 
investments and assesses their impact on macroeconomic stability.

Key words: green economy, investment climate, sustainable development, macroeconomic stability, environmental 
investments, green technologies.
Аннотация. В данной статье анализируются вопросы совершенствования инвестиционной среды в условиях 
внедрения принципов «зеленой экономики» в Республике Узбекистан. Исследование направлено на выявление 
экономических механизмов обеспечения экологической устойчивости, повышения конкурентоспособности 
национальной экономики посредством развития возобновляемых источников энергии и «зеленых» технологий. 
Предлагаются институциональные, финансовые и правовые меры по стимулированию «зеленых» инвестиций, а 
также оценивается их влияние на макроэкономическую стабильность.

Ключевые слова: зеленая экономика, инвестиционный климат, устойчивое развитие, макроэкономическая 
стабильность, экологические инвестиции, зеленые технологии.

K I R I S H
So‘nggi yillarda dunyo miqyosida ekologik muammolarning chuqurlashuvi, tabiiy resurslardan samarasiz 

foydalanish va iqlim o‘zgarishining tezlashuvi global iqtisodiy siyosatni qayta ko‘rib chiqishni taqozo etmoqda. 
Shu sababli ko‘plab mamlakatlar o‘z rivojlanish modelini yashil iqtisodiyot tamoyillariga asoslangan yangi 
iqtisodiy yo‘nalishga o‘tkazmoqda.

Yashil iqtisodiyot — bu iqtisodiy o‘sish va bandlikni saqlab qolgan holda, ekologik xavfsizlikni mustahkamlash 
hamda tabiiy resurslardan oqilona foydalanishni nazarda tutuvchi barqaror rivojlanish modeli hisoblanadi. Ushbu 
yondashuv nafaqat ekologik barqarorlikni ta’minlaydi, balki investitsion muhitning barqarorligi va iqtisodiyotning 
raqobatbardoshligini oshirishda ham muhim o‘rin tutadi. Shu bois, yashil iqtisodiyot siyosatini amalga oshirishda 
investitsion muhitning jozibadorligi, institutsional ochiqligi va moliyaviy barqarorligi hal qiluvchi ahamiyat kasb 
etadi.

O‘zbekiston Respublikasi so‘nggi yillarda iqtisodiy siyosatini ekologik barqarorlik tamoyillari asosida olib 
borishni strategik ustuvor yo‘nalish sifatida belgiladi. 2022-yilda qabul qilingan “Yashil iqtisodiyotga o‘tish 

strategiyasi – 2030” hamda “2023–2030-yillarda qayta tiklanuvchi energiya manbalarini kengaytirish dasturi” 
mamlakatda ekologik muvozanatni saqlash, energiya samaradorligini oshirish va investitsion muhitni barqaror 
rivojlantirish uchun mustahkam huquqiy hamda institutsional asos yaratdi. Ushbu siyosiy hujjatlar O‘zbekistonni 
resurs tejamkor, raqobatbardosh va uglerod chiqindilari past iqtisodiyotga o‘tkazishning aniq yo‘l xaritasini 
belgilab berdi.

M A V Z U G A  O I D  A D A B I Y O T L A R  S H A R H I
Yashil iqtisodiyotga o‘tish sharoitida investitsion muhitni yaxshilash masalasini o‘rgangan ko‘plab olimlar 

bu jarayonning iqtisodiy, institutsional va moliyaviy jihatlarini chuqur tahlil qilganlar. Nicholas Stern o‘zining 
“The Economics of Climate Change: The Stern Review” asarida iqlim o‘zgarishiga qarshi chora-tadbirlar faqat 
ekologik emas, balki iqtisodiy foyda ham keltirishini asoslab bergan. Uning fikricha, davlat tomonidan barqaror 
siyosiy kafolatlar yaratilsa, yashil texnologiyalarga yo‘naltirilgan investitsiyalar milliy iqtisodiyotning uzoq 
muddatli o‘sishini ta’minlaydi.

Xalqaro miqyosda Intergovernmental Panel on Climate Change (IPCC) tomonidan tayyorlangan 
AR6 hisobotida esa, iqlim o‘zgarishining iqtisodiyotga ta’siri, shuningdek, investitsion strategiyalarni iqlim-
risklarga moslashtirish zarurligi ilmiy asoslangan holda ko‘rsatib berilgan. IPCC mutaxassislari davlatlarning 
yashil o‘sishga o‘tishida investitsiyalarni moslashuvchan energetika, infratuzilma va transport tarmoqlariga 
yo‘naltirishni eng muhim omil sifatida baholaganlar.

OECD tadqiqotchilari o‘z navbatida yashil iqtisodiyot uchun zarur siyosat paketlarini ishlab chiqib, “Towards 
Green Growth” nashrida investitsion muhitni yaxshilashning asosiy yo‘nalishlari — soliq imtiyozlari, texnologik 
transferni rag‘batlantirish va davlat-xususiy sheriklik mexanizmlarini kuchaytirish orqali barqaror investitsiyalarni 
jalb etish ekanini ta’kidlaganlar. OECD ekspertlari investitsion risklarni kamaytirish uchun barqarorlik indikatorlari 
tizimini joriy etishni ham taklif qilgan.

Moliyaviy mexanizmlar nuqtayi nazaridan Caroline Flammer tomonidan olib borilgan tadqiqotlar alohida 
e’tiborga loyiq. U “Corporate Green Bonds” asarida korporativ green bondlar orqali firmalarning ekologik 
mas’uliyatini oshirish va investitsion oqimlarni yashil loyihalarga yo‘naltirish imkoniyatlarini empirik tahlil qilgan. 
Flammerning xulosalariga ko‘ra, yashil obligatsiyalar nafaqat korxonalarning ekologik samaradorligini oshiradi, 
balki investorlarda ishonchni kuchaytiradi va kapital bozorida raqobat ustunligini yaratadi.

Shuningdek, UNEP Finance Initiative tomonidan tayyorlangan yillik hisobotlarda moliya sektori vakillari 
uchun yashil moliyalashtirishning institutsional asoslari yoritilgan. Ushbu tashkilot ekspertlari banklar, sug‘urta 
kompaniyalari va investitsion fondlar uchun barqarorlikka yo‘naltirilgan risk boshqaruvi, ochiqlik standartlari va 
ekologik baholash metodlarini tavsiya etganlar.

Umuman olganda, Stern, IPCC, OECD, Flammer va UNEP FI tadqiqotlari tahliliga asoslanib aytish 
mumkinki, yashil iqtisodiyotga o‘tish jarayonida investitsion muhitni yaxshilash uchun davlat siyosati, moliyaviy 
instrumentlar va ekologik standartlar o‘zaro uyg‘unlashgan mexanizm sifatida shakllanishi zarur. Bu esa milliy 
darajada investitsion ishonchni oshirish, xalqaro hamkorlikni kengaytirish hamda iqtisodiy o‘sishning ekologik 
barqarorligini ta’minlashga xizmat qiladi.

T A D Q I Q O T  M E T O D O L O G I YA S I
Tadqiqot metodologiyasi sifatida ilmiy maqolada foydalanilgan ma’lumotlar xalqaro tashkilotlarning rasmiy 

hisobotlari, ilmiy jurnallarda chop etilgan maqolalar hamda O‘zbekiston Respublikasi davlat statistika qo‘mitasi 
va Markaziy bankining ochiq ma’lumotlar bazasidan olindi. Tahlil jarayonida qiyosiy, tendensiya va korrelyatsion 
tahlil usullari qo‘llanib, investitsion faoliyat va yashil iqtisodiyot ko‘rsatkichlari o‘zaro bog‘liqlikda baholandi.

T A H L I L  V A  N A T I J A L A R
O‘zbekistonda qayta tiklanuvchi energiya manbalari — quyosh va shamol stansiyalari orqali ishlab 

chiqarilayotgan elektr energiyasi hajmi jadal o‘sishda davom etmoqda. Energetika vazirligi ma’lumotlariga ko‘ra, 
2025-yil boshidan buyon mamlakatdagi “yashil energiya” obyektlari jami 14,5 milliard kilovatt-soat (kWh) elektr 
energiyasini ishlab chiqargan. Bu mamlakatdagi umumiy generatsiyaning taxminan 23 foizini tashkil etadi. 
Ayni paytda, faqat quyosh va shamol stansiyalari hisobiga 9 milliard kWh energiya ishlab chiqarilgan. Bu natija 
nafaqat yangi rekord sifatida qayd etildi, balki mamlakatning energetika tizimida tabiiy gazdan bosqichma-
bosqich voz kechish sari dadil qadam tashlanayotganini ham ko‘rsatadi.

Hozirda mamlakatda yashil iqtisodiyot yo‘nalishida bir qator amaliy ishlar amalga oshirilmoqda. Jumladan, 
Masdar (BAA), ACWA Power (Saudiya Arabistoni) va boshqa yirik xorijiy kompaniyalar ishtirokida quyosh 
va shamol elektr stansiyalari barpo etilmoqda. Energetika vazirligi ma’lumotlariga ko‘ra, qayta tiklanuvchi 

energiya ulushi 2025-yilda 15 foizdan oshgan bo‘lib, 2030-yilgacha bu ko‘rsatkichni 25–30 foizga yetkazish 
rejalashtirilgan.

Bundan tashqari, “yashil obligatsiyalar” mexanizmini joriy etish, ekologik loyihalar uchun soliq imtiyozlari 
berish va ekologik xavfsizlik talablarini soddalashtirish orqali investitsion muhitning jozibadorligi oshirilmoqda. 
Shu bilan birga, yashil iqtisodiyotga o‘tish jarayonida bir qator tizimli va institutsional muammolar ham mavjud 
bo‘lib, ular investitsion faoliyat samaradorligini cheklamoqda.

Mazkur omillar mamlakatning investitsion jozibadorligini pasaytiradi, yashil texnologiyalarni joriy etish 
sur’atlarini sekinlashtiradi hamda makroiqtisodiy barqarorlikning mustahkamlanishiga salbiy ta’sir ko‘rsatadi. 
Shu nuqtayi nazardan, yashil iqtisodiyotga o‘tish strategiyasining muvaffaqiyati ko‘p jihatdan investitsion 
muhitni takomillashtirish, moliyaviy resurslardan samarali foydalanish va xususiy kapitalni jalb etish darajasiga 
bog‘liqdir.

O‘zbekistonda yashil iqtisodiyotda investitsiya salohiyatini oshirishning bir qancha yo‘nalishlarini keltirish 
mumkin (1-rasm).

1-rasm. Barqaror rivojlanish yo‘nalishlari

Yashil iqtisodiyotga sarmoyalarni samarali jalb etish uchun, eng avvalo, institutsional islohotlarni 
chuqurlashtirish zarur. Shu maqsadda yashil loyihalarni moliyalashtirish, monitoring va baholashni 
muvofiqlashtiruvchi milliy “Yashil investitsiyalar platformasi”ni tashkil etish, davlat-xususiy sheriklik asosida 
ekologik yo‘nalishdagi loyihalar uchun soddalashtirilgan tartiblarni joriy etish hamda yashil obligatsiyalar tizimini 
rivojlantirish orqali xalqaro moliyaviy bozorlar bilan integratsiyani kuchaytirish muhim ahamiyatga ega.

Moliyaviy rag‘batlantirish mexanizmlarini kengaytirish orqali yashil iqtisodiyotda xususiy sektor ishtirokini 
kuchaytirish uchun davlat tomonidan bir qator rag‘batlantiruvchi chora-tadbirlarni amalga oshirish lozim. 
Jumladan, ekologik toza texnologiyalarni joriy etayotgan korxonalarga soliq imtiyozlari va subsidiyalar berish, 
tijorat banklari orqali yashil kredit liniyalarini ochish, energiya tejovchi loyihalarni moliyalashtiruvchi maxsus 
ekologik fondlarni shakllantirish zarur. Bunday chora-tadbirlar nafaqat investorlar ishonchini oshiradi, balki 
yashil iqtisodiyot sohasida iqtisodiy faollikni ham rag‘batlantiradi.

Huquqiy asoslar nuqtayi nazaridan qaraganda, “Yashil iqtisodiyot to‘g‘risida”gi qonunni qabul qilish zarur. 
Ushbu qonun mamlakatda yashil moliyalashtirish mexanizmlarini, ekologik standartlarni, investitsion kafolatlarni 
va davlat-xususiy sheriklik tamoyillarini aniq belgilab beruvchi huquqiy zamin bo‘lib xizmat qiladi (2-rasm).

2-rasm. Yashil investitsiyalarni rag‘batlantirish

Investitsion muhitni mustahkamlashning eng muhim sharti — innovatsion infratuzilmani yaratishdir. 
Buning uchun mahalliy ishlab chiqaruvchilarni qayta tiklanuvchi energiya uskunalarini ishlab chiqarishga 
jalb etish, “yashil texnoparklar” va innovatsion klasterlar tashkil etish, shuningdek, “Aqlli shahar” (smart city) 
konsepsiyasiga asoslangan ekologik infratuzilmalarni rivojlantirish zarur. Bunday tashabbuslar ishlab chiqarish 
samaradorligini oshirish bilan birga, xorijiy investorlar uchun qulay texnologik muhit yaratadi.

O‘zbekistonning yashil iqtisodiyotdagi muvaffaqiyati, asosan, xalqaro sheriklikni kengaytirish bilan 
chambarchas bog‘liq. Shu sababli Xitoy, Germaniya, Janubiy Koreya, BAA va Yevropa Ittifoqi davlatlari bilan 
qo‘shma energiya loyihalarini amalga oshirish bilan bir qatorda, Jahon banki, Osiyo taraqqiyot banki (OTB), 
Yevropa tiklanish va taraqqiyot banki (ETTB) hamda Green Climate Fund kabi moliya institutlari bilan uzoq 
muddatli hamkorlikni mustahkamlash muhimdir. Shuningdek, Markaziy Osiyo miqyosida transchegaraviy yashil 
energiya tarmoqlarini shakllantirish hamda inson kapitalini rivojlantirish orqali yashil iqtisodiyotning barqaror 
rivojini ta’minlash lozim. Eng avvalo, malakali kadrlar kapitalini rivojlantirishga sarmoya kiritish zarur. Shu 
maqsadda oliy o‘quv yurtlarida “Sustainable Finance”, “Green Management” kabi zamonaviy ta’lim yo‘nalishlarini 
joriy etish, mutaxassislarni qayta tayyorlash va malakasini oshirish dasturlarini kengaytirish, jamiyatda ekologik 
madaniyatni targ‘ib etish muhim ahamiyatga ega.

X U L O S A  V A  T A K L I F L A R
O‘zbekiston Respublikasida yashil iqtisodiyot tamoyillarini joriy etish mamlakatning uzoq muddatli 

rivojlanish strategiyasida muhim o‘rin egallaydi. Yashil iqtisodiyotga o‘tish, bir tomondan, ekologik xavfsizlikni 
ta’minlasa, ikkinchi tomondan iqtisodiy o‘sishning yangi va barqaror manbalarini yaratish imkonini beradi. Shu 
nuqtayi nazardan, so‘nggi yillarda hukumat tomonidan qayta tiklanuvchi energiya manbalarini rivojlantirish, 
chiqindilarni qayta ishlash, suv resurslaridan oqilona foydalanish va energiya tejamkor texnologiyalarni joriy 
etish bo‘yicha qator dasturlar amalga oshirilmoqda.

Biroq, mavjud salohiyatdan to‘liq foydalanish uchun investitsion muhitni yanada yaxshilash va yashil 
investitsiyalar oqimini ko‘paytirish zarur. Bu jarayon, eng avvalo, islohotlarni chuqurlashtirish, moliyaviy 
rag‘batlantirish mexanizmlarini kengaytirish, huquqiy asoslarni takomillashtirish hamda innovatsion 
infratuzilmani rivojlantirish orqali amalga oshiriladi. Shuningdek, xalqaro hamkorlikni kuchaytirish va inson 
kapitalini rivojlantirish ham yashil iqtisodiyotning muvaffaqiyatli shakllanishida hal qiluvchi omil hisoblanadi.

Ilmiy tahlillar shuni ko‘rsatadiki, yashil investitsiyalarni jalb etish uchun qulay muhit yaratish nafaqat 
ekologik foyda, balki iqtisodiy samaradorlikni ham oshiradi. Masalan, qayta tiklanuvchi energiya, chiqindisiz 
texnologiyalar va resurslarni tejovchi ishlab chiqarish jarayonlariga kiritilgan sarmoyalar an’anaviy tarmoqlarga 
nisbatan ko‘proq ish o‘rni yaratadi va uzoq muddatda ijtimoiy hamda iqtisodiy barqarorlikni ta’minlaydi. Shu 
bois, yashil iqtisodiyotga o‘tish faqat ekologik zarurat emas, balki milliy iqtisodiy raqobatbardoshlikni oshirish 
strategiyasi sifatida qaralishi lozim.

Yashil iqtisodiyot sohasida investitsiya salohiyatini oshirish uchun quyidagi ustuvor yo‘nalishlarni amalga 
oshirish maqsadga muvofiqdir:

– birinchidan, “Yashil investitsiyalar milliy platformasi”ni tashkil etish orqali sarmoya jarayonlarini 
muvofiqlashtirish;

– ikkinchidan, yashil obligatsiyalar va ekologik fondlar mexanizmini joriy etish orqali uzoq muddatli moliyaviy 
resurslarni jalb etish;

– uchinchidan, soliq imtiyozlari va subsidiyalar orqali xususiy sektorni faol ishtirok etishga rag‘batlantirish;
– to‘rtinchidan, “Yashil iqtisodiyot to‘g‘risida”gi qonunni ishlab chiqish va xalqaro standartlarga mos 

me’yoriy-huquqiy bazani yaratish;
– beshinchidan, innovatsion texnoparklar, startaplar va ilmiy-tadqiqot markazlari faoliyatini qo‘llab-

quvvatlash;
– oltinchidan, xalqaro moliya institutlari va yetakchi davlatlar bilan hamkorlikni kengaytirish, jumladan, 

qayta tiklanuvchi energiya, ekologik infratuzilma va resurs tejovchi texnologiyalarni transfer qilish;
– yettinchidan, yashil iqtisodiyot yo‘nalishida malakali kadrlar tayyorlash, ularning bilim va ko‘nikmalarini 

xalqaro darajaga mos ravishda rivojlantirish.
Bu yo‘nalishlarning har biri o‘zaro bog‘liq bo‘lib, kompleks tarzda amalga oshirilgan taqdirdagina 

O‘zbekiston yashil iqtisodiyotga asoslangan yangi iqtisodiy modelni shakllantira oladi. Natijada mamlakatda 
ekologik barqarorlik, energetik xavfsizlik, resurslardan samarali foydalanish va xalq farovonligini ta’minlash 
imkoniyatlari kengayadi.

Umuman olganda, yashil iqtisodiyotga yo‘naltirilgan investitsiyalar O‘zbekistonning uzoq muddatli 
iqtisodiy siyosatida strategik ahamiyatga ega. Bu yo‘nalish nafaqat atrof-muhitni muhofaza qiladi, balki yangi 
texnologiyalarni joriy etish, innovatsiyalarni rivojlantirish hamda xalqaro investitsion imijni mustahkamlash 
orqali mamlakatning barqaror o‘sishiga xizmat qiladi.

